
			Bjørgvin året 1294

			Oss styrer ingen

			Måneskinet blinka i noko over opninga mellom husrekkjene. Ein forgylt tresko svinga i vinden. Det knirka i tauet han hang i, festa i tuppen og hælen. Klaprande tresko høyrdest over bryggje­plankane og over Sandbrua. Kvinnene kom i små flokkar, ingen sa noko, alle skunda seg inn under Gullskoen, inn i den mørke veita mellom dei to husrekkjene i Gullskogarden. I øvste enden var eldhuset, der smatt dei inn, ei etter ei. Dei stilte seg langs veggen, med ryggen mot arbeidshyllene der konene i garden hadde reiskapane sine, knivar, tvorer å røra med og store auser. Konene strekte hendene fram mot eldstadene på golvet for å verma seg. Det var fire slike eldar eller gruer. Elden brann lågt, berre nokre svartbrende vedskier låg og glødde etter kveldskokinga. Røyken steig opp mot ljoren, ein opning i taket. Det vart fullt opp av koner i eldhuset, endå det var både langt og breitt. Rommet vart fylt av låg mumling, kvinnene slo kappehettene bak, kvite hovudlin lyste i halvmørkret. Dei rista på hovudet, rørslene var kjappe og arge. Somme ord høyrdest over andre.

			– Det verste eg har høyrt! 

			– Forby lauget vårt! Vi heimekoner gjer ikkje noko gale!

			– Alle er med i laug no, alle mannfolk i alle fall. Steinhoggarlauget vart ikkje forbode. Kvifor vårt laug? 

			– Kva skal vi gjera no, Gunhild, kan vi ikkje lenger –.

			– Eg ber om lyd, heimekoner! 

			Ei mager kone stod med hovudet løfta og ryggen rak ved grua nærast døra. Ho rette opp ei hand. Det vart straks stilt i eldhuset, berre elden kviskra på gruene. 

			– Kongen har sett forbod mot mange laug i dag. Vårt heimekone­laug er no ulovleg, det må vi bøya oss for. Vi kan ikkje lenger seia vi vil ha meir penningar for å hjelpa kongen med gjesteboda i kongsgarden, elles vil ingen heimekoner hjelpa han. Vi kan heller ikkje krevja beste fisken av strilane, og truga med at elles vil ingen heimekoner kjøpa av dei. Men –. 

			Eit hardt slag høyrdest mot døra til eldhuset, kvinnene for saman.

			– Sløkk all eld, Nikolaikyrkjeklokka ringjer! ropte ei sterk mannsrøyst. 

			Tunge klokkeslag klang langt borte. Nokre av kvinnene gjekk fram til eldane, raka oske over glørne, til berre ei og anna glo lyste. Den magre kona venta medan lyden av dei subbande stega til vektaren vart borte nedover veita.

			– Men eg, Gunhild, er framleis høgkona dykkar i heimekonelauget, eg vil seia dette: Kongen kan forby mangt, men han kan ikkje forby oss å hjelpa kvarandre, han kan ikkje forby oss å halda saman. 

			Gunhild rette ut hendene mot dei som stod ved sida av henne, hender greip hender, snart stod dei hand i hand i ei stor ring rundt eldane på golvet. 

			– Vi kan halda fram som før, men vi må gjera alt i løynd. Hugs at vi styrer med mat og klede, mannfolka kan ikkje greia seg utan oss. Vi styrer over mannfolka, utan at dei veit det! Kongen kjem aldri hit til eldhusa, ingen mann kjem hit. Her er det vi heimekoner som styrer. Oss styrer ingen, ikkje ein gong kongen!

			Konene såg på kvarandre, somme rista på hovudet. Ho tok hardt i no, ho Gunhild høgkone, leiaren i heimekonelauget, for hardt, tenkte somme. Gunhild bøygde seg fram, stemma vart låg, men alle høyrde.

			– Vi må møtast i løynd, ingen mann må vita kor. I kvart eldhus peikar de ut ei kone som må koma hit til heimekoneloftet i Gullskoen i morgon kveld etter vektaren har gått. Ingen må sjå dykk, i alle fall ingen mann. Vi skal finna råd, de skal få bod om kvar vi kan samlast i djupaste løynd. Hugs: Oss styrer ingen, om vi held saman.

			Konene stiltra seg ut att under den knirkande Gullskoen. Dei vart borte i skuggane bortover bryggjene og mellom gardane. Berre litt mumling høyrdest, høgare dess lenger bort frå Gullskogarden dei kom.

			– Oss kan ingen styra! sa ho, ho må vera på styr!

			– Hjelpe oss, korleis skal dette gå? 

			– Ver stille, ingen må vita om oss no. Eg er glad vi har lauget vidare.

			– Dette kan aldri gå vel, hirda vil koma og ta oss. 

			Månen lyste over Gullskogarden og dei andre lange husrekkjene opp frå bryggjene ved Vågen i Bjørgvin. 

			*

			I natt lyser same månen over SAS-hotellet i Bergen, der Gullskog­arden låg då kong Eirik 2. Magnusson for 725 år sidan sette forbod mot heimekonelauget, kanskje den aller første fagforeininga for kvinner.

